
2023KO UZTAILAREN 5EKO EBAZPENA

[bookmark: _Hlk85277323][bookmark: _Hlk73880903]Gardentasunaren Foru Kontseilu honetan ikusi da XXXXX (NANa: XXXXX; jakinarazpenetarako helbidea: XXXXX,; helbide elektronikoa: XXXXX, jakinarazpena eskuragarri jarri dela abisatzeko) informazio publikoa eskuratzeko eskaera ezetsi izanaren aurka 2023ko maiatzaren 31n jarritako erreklamazioa.

EGITATEZKO AURREKARIAK

Lehenengoa.- Espedienteko dokumentaziotik ondorioztatzen denez, 2023ko apirilaren 30ean, XXXXX Arabako Foru Aldundiaren Erregistroan aurkeztu zuen Gazteriaren Foru Erakundeko gazteria teknikariaren lanposturako hautaketa prozesuari buruzko, hau da, 2022ko ekainaren 29ko ALHAOn argitaratutako hautaketa prozesuari buruzko informazioa eskuratzeko eskaera. Zehazkiago, prozesu horretako proba teoriko-praktikoen kopia eskatu zuen, baita erantzun txantiloia ere. 

Bigarrena.- 2023ko maiatzaren 31n, erreklamazio idazki bat sartu zen Arabako Foru Aldundiaren Erregistroan, apirilean aurkeztutako eskaerari erantzunik ez emateagatik.


OINARRI JURIDIKOAK

1. Erreklamatzaileak planteatutako eskaerari dagokionez, gaiaren mamia aztertu aurretik, aztertu behar da ea eskaerak erreklamazio hori planteatzeko beharrezko baldintzak betetzen dituen, zeinak, Arabako Lurralde Historikoko sektore publikoaren gardentasunaren, herritarren parte-hartzearen eta gobernu onaren otsailaren 8ko 1/2017 Foru Arauaren 35.5 artikuluaren arabera, oinarrizko legerian finkatuta baitaude, hau da, GIPEGOLen.

2. Erreklamazio hau aurkezteko epeari dagokionez, GIPEGOLen 24.2 artikuluan xedatutakoarekin bat etorriz, hasiera batean, hilabeteko epea da, administrazio isiltasunaren ondorioak gertatu eta hurrengo egunetik zenbatzen hasita (kasu honetan, erreklamazioa epe horren barruan aurkeztu da). 

Hala ere, oro har, informazio publikoa eskuratzeko eskaeren presuntziozko ezesteen aurka erreklamatzeko dagoen epeari dagokionez, argi dago zer dioen Gardentasunaren eta Gobernu Onaren Kontseiluak 2016ko otsailaren 17ko CI/0012016 Interpretazio Irizpidean; bertan, Konstituzio Auzitegiak administrazio isiltasun negatiboaren aurkako errekurtsoa jartzeko epeei buruz ezarritako jurisprudentzia eta Administrazio Publikoen Administrazio Prozedura Erkidearen urriaren 1eko 39/2015 Legearen 122. eta 124. artikuluetan jasotakoa abiapuntu hartuta, ondorioztatzen da informazio publikoa eskuratzeko eskaeren presuntziozko ezesteen aurka aurkezten diren erreklamazioak ez daudela epearen mende.

3. Bat etorriz 1/2017 Foru Arauaren 35.3 artikuluan eta lehen xedapen gehigarrian eta Foru Gobernu Kontseiluaren otsailaren 21eko 5/2017 Foru Dekretuan xedatutakoarekin, Gardentasunaren Foru Kontseiluak eskumena du foru sektore publikoko edozein erakunderen esanbidezko edo presuntziozko ezesteen aurrean gardentasunaren arloan egiten diren erreklamazioak aztertzeko eta ebazteko, eta jardun horien artean dago administrazio isiltasunaren bidezko presuntziozko ezestea.

4. Legitimazioa duenak aurkeztu du erreklamazioa; izan ere, erreklamatzailea eta informazio eskaeran Arabako Foru Aldundira jo zuena pertsona bera da.

5. Behin egiaztaturik erakunde erreklamatua Gardentasunaren 1/2017 Foru Arauari lotzen zaiola, bai eta Gardentasunaren Foru Kontseiluaren eskumen subjektiboa eta erreklamatzailearen legitimazioa ere, egiaztatu behar da, ondotik, badela egiaz informazio publikoaren eskaera bat, zeren eta, 1/2017 Foru Arauaren eta otsailaren 21eko 5/2017 Dekretuaren arabera, Kontseilu horrek ez baitu eskumenik bestelako auzirik aztertzeko. 

Erreklamazioaren xedea da XXXXX planteatutako informazioa eskuratzeko eskaeraren presuntziozko ezestea. 

6. Gaiaren funtsari dagokionez, arestian azaldutakoa ikusita, Gazteriaren Foru Erakundeko gazteria teknikariaren lanposturako deialdiaren proba teoriko-praktikoei buruz eskatutako informazioaren presuntziozko ezestea aurkaratzearen kasuan gaude (deialdi hori 2022ko ekainaren 29ko ALHAOn argitaratu zen).

Erreklamazio hori, bat etorriz GIPEGOLen 23.1 artikuluan eta urriaren 1eko 39/2015 Legearen 112.2 artikuluan xedatutakoarekin, "administrazio errekurtsoen ordezkoa" da, eta, urriaren 1eko 39/2015 Legearen 119. artikuluaren arabera, "Errekurtsoaren ebazpenean, errekurtsoan azaldutako eskaerak guztiz edo partez baietsiko dira, ezetsiko dira edo errekurtsoa ez onartzea erabakiko da"; halaber, "Errekurtsoa ebazten duen organoak prozedurako arazo guztiak argituko ditu, bai formazkoak bai edukizkoak". 

Goiko horrek, aztertzen ari garen aurkaratzeari aplikatuta, hau dakar: aurkaratzea ebaztean, batzorde hau ezin da soilik mugatu Administrazioari eskatzera aurkeztutako eskaeraren gaineko esanbidezko ebazpena eman dezala, eta, horrenbestez, utz diezaiola ez betetzeari ebazteko duen betebeharra; aitzitik, kasu honetan, eskaera hori izapidetzeko moduari buruzko iritzia ere eman behar du, kasuan kasuko organo eskudunak erabaki dezan eskatutako informazioa eman behar den ala ez, eta zer baldintzatan.

Hori kontuan izanda, adierazi behar da bere garaian aurkeztutako eskaeraren xedea "informazio publiko" gisa kalifikatu daitekeela, GIPEGOLen 13. artikuluan kontzeptu horri buruz egiten den definizioaren arabera. Manu horrek honela definitzen du informazio publikoa: "Informazio publiko dira titulu honen aplikazio-eremuan aipatutako subjektuen esku dauden eduki edo dokumentuak, haiek beren funtzioen jardunean egin edo eskuratu dituztenak, edozein formatu edo euskarritan daudela ere"










Zehazki, XXXXX eskatutako informazio publiko zehatza Gazteriaren Foru Erakunderako gazteria teknikari lanpostu batean sartzeko proben izapideetan dauden hainbat agiriri buruzkoa da.  Bada, GIPEGOLen 13. artikuluan ezarritakotik abiatuta, argi dago proba teoriko-praktikoen kopiak eta gazteria teknikariaren lanposturako deialdirako erantzun orriak informazio publikotzat jotzen direla, eta, beraz, herritarrek haiek eskuratzeko eskubidea balia dezaketela. 

Horregatik, eta Aldundiak ez duenez alegatu eskaera ez onartzeko arrazoirik, ezta mugarik ere, XXXXX aurkeztutako erreklamazioa baietsi egin behar da.

Horregatik guztiagatik, Gardentasunaren Foru Kontseiluak aho batez ebazpen hau hartu du:

EBAZPENA

Lehenengoa. Baiespena ematea XXXXX Arabako Foru Aldundian aurkeztutako erreklamazioari.
 
Bigarrena. Kultura eta Kirol Sailari eskatzea gehienez 10 egun balioduneko epean eman diezaiola erreklamaziogileari eskatutako informazioa. 

Hirugarrena. Ebazpen honek administrazio bidea amaitzen du, eta beraren aurka, administrazioarekiko auzi errekurtsoa aurkeztu daiteke Gasteizko administrazioarekiko auzietarako epaitegietan, bi hilabeteko epean, ebazpen hau jakinarazi eta hurrengo egunetik aurrera zenbatzen hasita. 

